
РАЗВІЦЦЁ БЕЛАРУСКАГА КУЛЬТУРНА-

НАЦЫЯНАЛЬНАГА РУХУ НА НЕАКУПІРАВАНАЙ 
ЧАСТЦЫ БЕЛАРУСІ І НА ТЭРЫТОРЫІ РАСІЙСЬКАЙ 

ІМПЕРЫІ У 1915-1916 ГОДАХ 
 

М. Б. Шчаўлiнскi  
Пэўнае ажыўленне ў галiне кнiгадруку i перыёдыкi на бела-

рускай мове, якое пачалося з 1912 г.i значна садзейнiчала 
развiццю нацыянальнай лiтаратуры i культуры, на вялiкi жаль, 
было паралiзавана Першай сусветнай вайной… 

18 лiпеня 1914 г. у заходнiх, у тым лiку i ва ўсiх беларускiх гу-
бернях, прыфрантавой паласе расiйскага Паўночна-заходняга 
фронту было ўведзена ваеннае становiшча. У сувязi з гэтым знач-
ныя паўнамоцтвы перадавалiся ў дадзеных месцах у рукi ваен-
ных. Пастановы, выдадзеныя ў гэты час падкрэслiвалi, што ўсе 
асобы, у тым лiку i грамадзянскае насельнiцтва «падлягаюць 
ваеннаму суду i пакаранню па законах ваеннага часу аж да 
смяротнай казнi: 1) за бунт супраць вярхоўнай улады, 2) наўмыс-
ны падпал…» [1] i г.д . 

У гэтых умовах праводзiць якую-небудь культурна-
нацыянальную працу было вельмi цяжка i неспрыяльна. 

Наблiжэнне расiйска-германскага фронту, ваенныя дзеяннi на 
тэрыторыi Беларусi, дабраахвотныя i прымусовыя ўцёкi сотняў 
тысяч людзей на ўсход яшчэ больш пагоршылi сiтуацыю: восен-
ню 1914 г. вымушаны быў спынiць сваю дзейнасць часопіс 
«Лучынка», у студзенi 1915 г. — «Саха», 30 лiпеня 1915 г. 
выйшаў апошнi нумар газеты «Беларус», а ў жнiўнi гэтага ж года 
зачынiлася i выдавецтва «Нашай нiвы». 

Аднак, негледзячы на неспрыяльныя ўмовы — ўвядзенне ва-
еннага становiшча, фiзiчныя i матэрыяльныя страты, мабiлiзацыю 
i бежанства беларуская справа не памерла. 

Яшчэ ў пачатку 1915 г. царскi ўрад дазволiў на Беларусi 
адкрыць яўрэйскi i польскi бежанскiя камiтэты, а з красавiка 
1915 г. пачала працу створаная ў Вiльнi дабрачынная арганiзацыя 
— «Беларускае таварыства дапамогi пацярпелым ад вайны». Яно 
аб’ядноўвала вакол сябе як католiкоў, так i праваслаўных. 
Старшынёй арганiзацыi быў абраны В. Iваноўскi, у склад яе 
ўваходзiлi А. Луцкевiч, В. Ластоўскi, П. Алексюк, I. Бiндзюк, 
У. Сталыгва, I. Буйнiцкi i iнш. Асноўным зместам работы 
таварыства было стварэнне пунктаў харчавання, iнтэрнатаў, 
дзiцячых дамоў, аказанне медыцынскай дапамогi бежанцам. 

У чэрвенi-лiпенi 1915 г. «Беларускае таварыства дапамогi 
пацярпелым ад вайны» адкрыла свае аддзелы ў Мiнску, Вiцебску, 
Полацку i iншых гарадах. 

Пасля акупацыi восеню 1915 г. Заходняй часткi Беларусi, ў 
тым лiку Вiльнi гэтыя аддзелы не спынiлi сваю дабрачынную 
працу. Пасля стабiлiзацыi фронту восенню 1915 г. на лiнii 
Дзвiнск — возера Нарач, Баранавiчы — Пiнск ва многiх гарадах i 
мястэчках на неакупiраванай частцы Беларусi пачалi дзейнiчаць 
розныя нацыянальныя па форме арганiзацыi, у асноўным 
культурна-асветнiцкiя. Прыкладам у гэтай справе можна лiчыць 
Мiнск, у якiм маладая беларуская iнтэлiгенцыя аб’ядноўвалася ў 
таварыствы, клубы, гурткi, каб паспрабаваць заявiць пра сябе, 
свае намеры, здольнасцi i планы. Асноўнымi цэнтрамi такiх 
аб’яднанняў iнтэлiгенцыi i моладзi былi «беларускiя хаткi». 



 131 

У Мiнску «Беларуская хатка» была створана ў пачатку 1916 г. 
па iнiцыятыве Мiнскага аддзела «Беларускага таварыства 
дапамогi пацярпелым ад вайны». Яна размяшчалася ў сталоўцы 
таварыства ў доме пад нумарам 18 на Захар’еўскай вулiцы каля 
Чырвонага касцёла. У яе рабоце таксама, як i ў працы самога 
таварыства, бралi актыўны ўдзел Усевалад Фальскi, Аркадзь 
Смолiч, Лявон Дубейкаўскi, Змiтрок Бядуля, Ядвiгiн Ш. (Антон 
Лявiцкi), Арнольд Паўловiч, Язэп Фарботка, Рамуальд Зямкевiч, 
Язэп Лёсiк, Фабiян Шантыр, Зоська Верас (Людвiга Сiвiцкая), 
Ванда Лявiцкая. У шматлiкiх культурна-асветнiцкiх 
мерапрыемствах, якiя рыхтавала i праводзiла «Беларуская хатка», 
абмяркоўвалiся вострыя сацыяльныя i актуальныя праблемы 
грамадскага i палiтычнага жыцця беларускага народа. 

Актыўны ўдзел у працы «хаткi» прымаў Максiм Багдановiч. У 
Мiнскай губернi «асела» вялiкая колькасць уцекачоў. Многiя з iх 
жылi пад адкрытым небом. Паэт, сам будучы цяжка хворы, не 
шкадаваў сiл, каб аблегчыць долю гэтых людзей. Вось як згадвае 
той час Аполонiя Савёнак: «Нiхто не чытаў нам лекцыяў, не пе-
раконваў, не агiтаваў. Гэтыя выдатныя людзi выбралi найвастр-
эйшую зброю — мастацкае слова. Яны прамаўлялi да нас вуснамi 
нашых паэтаў-адраджэнцаў. Калi Смолiч дэкламаваў Купалава 
«Над Нёманам» або Гарунова «Ты, мой брат, каго зваць белару-
сам…», калi Галубок дэкламаваў гарачыя Купалавы поклiчы, калi 
Лявiцкая дэкламавала цеплыя Цётчыны ды Буйланчыны творы — 
тут была і любасць да пакрыўджанай Бацькаўшчыны, i слаўная 
мiнуўшчына яе, i пашана да свае мовы. Гэта было для нас i наву-
кай, i клiчам, i загадам, i праграмай дзейнасцi. Мы бачылi iдэю, ту 
высокую, вялiкую iдэю змагання за волю сваёй Бацькаўшчыны і 
свайго народу…» [2].  

Негледзячы на вайну, беларускiя дзеячы неаднаразова 
ўздымалi пытанне аб адкрыццi на неакупiраванай тэрыторыi Бе-
ларусi ўнiверсiтэта. Напрыклад, у 1916 г. не звяртаючы ўвагi на 
ваенныя падзеi, амаль што адначасова губернскi земскi сход, 
Вiцебская губернская земская ўправа, Мiнская гарадская дума i 

Мiнскае губернскае земства хадайнiчалi перад урадам аб 
адкрыццi унiверсiтэта ў адным з гарадоў Беларусi. Але Мiнiстэр-
ства Народнай асветы на гэтыя хадатайствы адказавала адмоўна. 
На погляд Мiнiстэрства, адкрываць унiверсiтэт у Мiнску было 
немэтазгодна таму, што город знаходзiўся паблiзу ад фронту, а 
такiя гарады, як Вiцебск i Магiлёў, не з’яўлялiся, згодна ўрадавай 
тэрмiналогii, цэнтрамi Паўночна-Заходняга краю. Без увагi 
засталiся i наступныя звароты з тлумачэннямi гарадской 
iнтэлiгенцыi да ўлад Магiлёва аб адкрыццi ўнiверсiтэта ў гэтым 
горадзе. 

Вiдавочна расiйскi ўрад, добра разумеючы, якое значэнне для 
Беларусi мела адкрыццё ў адным з яе гарадоў унiверсiтэта, не 
iмкнуўся станоўча рашыць гэту праблему. 

Трэба адзначыць, што падчас вайны працягвала развiвацца i 
беларуская навукова-педагагiчная справа. Яна змяшчала разнаба-
ковыя iдэi, прапановы, рэкамендацыi, абагульненi педагагічнага 
вопыту вучэбных устаноў з беларускiх губерняў. Змястоўнай 
крынiцай педагагiчнага вопыту, здабытага настаўнiцтвам 
Беларусi ў пачатку 20 ст., была кнiга А. Шэстава «Навуковая 
педагогiка i русская школа», выдадзеная у Юр’еве у 1916 г. Пра-
аналiзаваўшы i абгульнiўшы недахопы вучэбна-выхаваўчага 
працэсу ў сярэднiх навучальных установах Вiленскай вучэбнай 
акругi, аўтар прыйшоў да высновы, што гэтыя ўстановы не змаглi 
стаць «самастойнай школай для жыцця», а з’яўлялiся толькi 
«дрэннымi падрыхтоўчымi класамi для вышэйшай школы». У 
мэтах выйсця вучэбных устаноў з крызiснага стану А. Шэстаў 
прапанаваў выпрацаваць сiстэму выхавання i навучэння на на-
цыянльнай аснове, галоўную ўвагу надаваць педагагiчнай навуцы 
i асаблiва павышэнню яе аўтарытэту ў педагагiчным асяроддзi, 
ажыццявiць зблiжэнне школы з сям’ёй i забяспечыць удзел усiх 
здаровых сiл грамадства ў арганiзацыi школьнай сiстэмы [3]. 

Вялiкае значэнне, асаблiва пасля пачатку Першай сусветнай 
вайны, стала надавацца фiзiчнаму выхаванню навучэнцаў. Так, 
педагагiчны сход Мiнскага настаўнiцкага iнстытута 2 мая 1916 г. 

прыняў рашэнне аб тым, што на першы план павiнна быць пас-
таўлена фiзiчнае выхаванне моладзi. Трэба адзначыць, што педа-
гагiчная грамадкасць таксама выступала за паляпшэнне прававога 
i матэрыяльнага становiшча педагогаў, патрабавала даць iм 
большую свабоду ў выкарыстанні розных педагагiчных метадаў 
выхавання навучэнцаў. 

Значную культурна-асветнiцкую працу ў 1915-1916 гг. 
праводзiла беларуская iнтэлiгенцыя па вывучэнню i захаванню 
помнiкаў гiсторыi i культуры. Так, у сакавiку 1916 г. у Мiнску 
пры Цэнтральным грамадскiм камiтэце па iнiцыятыве мастака 
К. Бiске быў створаны Аддзел апекi над помнiкамi мастацтва i 
культуры. Члены Мiнскага аддзела арганiзавалi сховiшчы, куды 
звазiлiся калекцыi твораў мастацтва, бiблiятэкi, архiвы. За кароткi 
час было сабрана каля 36 000 адзiнак захоўвання. Тут знаходзiла-
ся больш за 4 000 фотаздымкаў i малюнкаў помнiкаў архiтэктуры 
Беларусi. У Мiнску па iнiцыятыве аддзела ў лiстападзе 1916 г. 
праводзiлiся выстаўкi, збор грошай з якiх пералiчваўся ў фонд 
аховы помнiкаў [4]. 

Зазначым, што ў перыяд 1915-1916 гг. пашырылася дзейнасць 
беларускага культурна-асветнiцкага руху ў бежанскiх массах, 
асноўная частка якiх асела ў цэнтральных губернях Расii. У 
многiх расійскiх гарадах — Петраградзе, Саратаве, Казанi, 
Яраслаўлi, Самары i iншых — пачалi стварацца беларускiя бе-
жанскiя камiтэты, дзе праводзiлася культурна-нацыянальная ра-
бота. Бежанскiя камiтэты арганізоўвалі штотыднёвые сходы, на 
якiх збiралiся беларускiя грамадскiя дзеячы, студэнты, святары, 
рабочыя i iнш., абмяркоўвалася становiшча на Беларусi, чыталiся 
лекцыi. 

Адной з самых актыўных бежанскiх арганiзацый было Бела-
рускае таварыства ў Петраградзе па аказанню дапамогi пацярпе-
лым ад вайны. I гэта не дзiўна, бо яе арганiзатарамi i кiраўнiкамi 
былi такiя дзеячы беларускага адраджэнскага руху, як Б. Эпiмах-
Шыпiла, Зм. Жылуновiч, Э. Будзько, В. Родзевiч, Я. Кавецкая i 
iнш. Таварыства аказвала дапамогу бежанцам грашыма i рэчамi, 

адкрывала iнтэрнаты для беларускiх студэнтаў i вучняў, дзiцячыя 
прытулкi, выдавала лiстоўкi з заклiкам ахвяраваць грошы для 
беларускiх бежанцаў, якiх у Петраградзе ў канцы 1916 г. 
налiчвалася 100 704 чал. Спрабуючы аб’яднаць разрозненные 
бежанскiя арганiзацыi, Петраградскае таварыства наладзiла 
цесную сувязь з Мiнскiм аддзелам «Беларускага таварыства 
дапамогi пацярпелым ад вайны» i iмкнулася пашырыць свой 
уплыў на ўсю тэрыторыю, дзе знаходзiлiся беларускiя бежанцы. З 
мэтай далучэння iх да нацыянальна-культурнай працы беларускiя 
дзеячы вырашылi выдаваць газеты «Дзяннiцу» i «Светач». Аднак 
першыя нумары газет выходзiлi з вялiкiмi цяжкасцямi. 
Напрыклад, калi быў атрыманы дазвол Мiнiстэрства ўнутранных 
спраў Расiйскай iмперыi на выданне дзвюх газет, выявiлась, што 
ў цэнзурным камiтэце адсутнiчаў цэнзар, якi б ведаў беларускую 
мову. У вынiку першыя нумары абедзьвух газет выйшлi толькi 1 
лicтапада 1916 г. Разам з тым цензар Трафiмовiч так «шчыра 
праглядзеў матар’ял», што ў газеце «Дзяннiца» поўнасцю 
захавалiся толькi два артыкулы: Акцюбы (Э. Будзько) «Думкi да 
граматыкi» i З. Капылянiна (Ц. Гартны) «Аб беларускiм 
унiверсiтэце». 

У другiм нумары газеты «Дзяннiца» захаваўся передавы арты-
кул, прысвечаны развiццю беларускай нацыянальнай культуры i 
значэнню перыёдыкi i друку: «Газета i кнiжка на роднай мове 
ясней усяго iншага могуць сведчыць аб культурным росце наро-
да… Цяпер мы яскрава бачым, што яму нельга абысцiся без свае 
газеты, без друкаванага слова. Само жыццё вымушае к гэтаму». 

Мiж тым суровыя цэнзурныя рэпрэсii супраць «Дзяннiцы» 
паставiлi перад рэдакцыяй пытанне: або спынiць выданне газеты, 
або прыняць неякiя выратавальныя захады. Закрываць не выпада-
ла: нягледзечы на белыя цэнзурныя плямы, «Дзяннiца» ўсё ж 
вышла ў свет, яе атрымалi многiя бежанцы-беларусы ў розных 
кутках расiйскай дзяржавы, дайшла яна i да чытачоў прыфранта-
вога Мiнска. Акрамя таго, у рэдакцыю пачалi адсюль прысылаць 
перадаплату i разам гарачыя пажаданнi, сталi аднаўляцца так 

патрэбныя сувязi памiж бежанскiмi арганiзацыямi i асобнымi 
людзьмi. Так, пiсьменнiца Канстанцыя Буйло пicала ў рэдакцыю: 
«Жадаць вам хочацца многа… Няхай жа «Дзяннiца» i «Светач» 
асьвечаюць мрокi стогнучай пад цяжарам крывавых дзён старонкi 
роднай, хай мрок асвецiцца надзеяй, што лепшыя часы недалёка, 
а на небе, як знак гэтага, хай залунае «Дзяннiца», асьвятляючы 
ўвесь, што нi на ёсць, шырокi прастор краю Беларускага. Хай 
газеты гэтыя будуць жывым адбiткам душы й думак i ўсяго пе-
ражытага народам; хай усё, што жывога ў нас i балючага, ад-
свецiцца ў iх праменнях, — хай пакажацца на свет; i супольнымi 
сiламi пастараемся лячыць свае раны, свае балячкi… Шчыра жа-
даю вытрываласцi i еднасцi ў працы вялiкай»[5]. 

Пачынаючы з № 3 «Дзяннiцы» больш выразна вызначаецца 
профiль газеты, намячаюцца пастаянныя раздзелы: перадавая, 
мастацкiя творы, артыкулы на актуалныя тэмы, падборкi 
матэрыялаў «З вайны», «З Лiтвы», аб’явы, карэспандэнцыi. Газе-
та трымала чытача ў курсе тых падзей, якiя адбывалiся не толькi 
ў Петраградзе, але i ў Маскве, Мiнску, Яраслаўлi i iншых гарадах. 
Напрыклад, у артыкуле «З нашага жыцця» гаварылася пра даб-
рачынную працу Мiнскага аддзела «Беларускага таварыства 
дапамогi пацярпелым ад вайны» i пра культурна-нацыянальную 
працу «Беларускай хаткi». Артыкул заканчваўся зваротам да бе-
ларусаў: «…заклiкаем усiх свядомых беларусаў аб’яднацца i 
працаваць, не пакладаючы рук, каб у гэтыя суровыя i важныя 
часы, калi быць можа, вырашаецца ўвесь далейшый кiрунак 
жыцця нашага Краю, каб быў чутны i наш голас — голас Мала-
дой Беларусi» [6]. Беларускi гiсторык В. Скалабан шляхам тэкс-
талагiчнага аналiзу ўстановiў, што зварот i ўвесь артыкул напiсаў 
М. Багдановiч, якi падпiсаўся псеўданiмам М. Осьмак. 

Аднак у хуткiм часе супраць ажыўлення беларускага культур-
на-нацыянальнага руху выступiлi расiйскiя рэакцыйныя сiлы. З 
маўклiвай згоды дзяржаўных кiраўнiкоў пачалося сiстэматычнае 
прад’яўленне прэтэнзiй да газеты. Цэнзура здымала амаль усе 
матэрыялы, якiя датычылiся становiшча Беларусi, беларускага 

адраджэння. У вынiку 31 снежня 1916 г. беларуская газета 
«Дзяннiца» вымушана была спынiць сваё выданне 

Прыкладна такi ж лёс напаткаў i другую беларускую газету — 
«Светач». Негледзячы на сваю «умеранасць» — на старонках 
газеты ў першую чаргу ўздымалiся пытаннi развiцця беларускай 
вёскi i сялянскага побыту — «Светач» таксама з-за цэнзурных 
патрабаванняў i ганенняў з боку рэакцыйных сiл спынiў дзей-
насць.  

Тым ня менш «Дзяннiца» i «Светач», якiя выходзiлi на працягу 
двух месяцаỳ, пакiнулi прыкметны след, у першаю чаргу, сярод 
беларускiх бежанскiх масс. 

Такiм чынам, развiццё культурна-асветнiцкага руху на неаку-
пiраванай частцы Беларусi i на тэрыторыi Расiйскай iмперыi у 
1915-1916 гг. дасягнула значных поспехаў. 

